
02-10-2026 

 

Inatsisartut suleriaasianni § 37, imm. 1 naapertorlugu Naalakkersuisunut  

apeqqut imaattoq matumuuna saqqummiuppara: 

 

Naalakkersuisunut apeqqutit: 

1) Nunatta kitaani, avannaani, kujataani aamma kangiani immap kissassusia, 

seernassusia aamma sikuusarneq ukiuni kingullerni 20–30-ni qanoq 

allanngoriarsimappat? 

2) Immap allanngoriartornera aalisakkat, qaleruallit, planktonit aamma imaani 

miluumasut siammarsimaffiinut qanoq sunniuteqarsimava?  

a) Tamanna aalisartunut piniartunullu qanoq sunniuteqarsinnaava? 

3) Naalakkersuisut allannguutit tunngavigalugit aalisarnikkut piniarnikkullu periarfissat 

nutaat qanoq misissorpaat?  

a) Aalisartut piniartullu najukkami ilisimasaat ilisimatusarnermi siunissamilu 

pilersaarusiornermi qanoq atorneqartarpat? 

 

(Inatsisartunut ilaasortaq Mette Arqe-Hammeken, Naleraq) 

 

Tunngavilersuut: 

Nunarsuarmi imartat sukkasuumik allanngoriartorput. Copernicusip immap killiffianik 2026-

mi nalunaarusiaani saqqummiunneqarpoq 2025-imi nunarsuup imartaasa 23 zettajoule-nik 

kissarnermik tigusisimasut. Tamanna nunarsuarmi inuit ukiumut nukissiuutinik atuinerisa 40-

riaata missaannik annertussuseqarpoq. Nalunaarusiami aamma immap qaffakkiartornera 

sukkatsikkiartortoq aammalu nunarsuup imartai ukiut 40-t ingerlaneranni 17%-imik 

seernarnerulersimasut saqqummiunneqarpoq. 

 

Nunatsinni aamma allannguutit takussutissaqareerput. Pinngortitaleriffiup 2026-mi 

nalunaarutigaa Nunatta Kangiani immap kissassusia 1990-ikkunnit 2°C missaannik 

qaffassimasoq. Immap kissarnerulernera, seernarnerulernera aamma sikuusarnerup 

allanngoriartornera imaani uumassusillit atugassarititaannut sunniuteqarsinnaapput. 

Aalisakkat, planktonit aamma imaani miluumasut siammarsimaffii allanngorpata tamanna 

aalisartunut piniartunullu aamma sunniuteqarsinnaavoq. 

 

Aalisarneq piniarnerlu nunatsinni inuussutissarsiornermut, pilersuinermut aamma najukkani 

inuunermut pingaaruteqarluinnarput. Taamaattumik allannguutit aarlerinartut kisiisa 

pinnagit, allannguutit aalisarnikkut piniarnikkullu periarfissanik nutaanik 

pilersitsisinnaanersut aamma misissorneqartariaqarput. 

Taamaattumik Nunatta kitaani, avannaani, kujataani aamma kangiani immap 

allanngoriartornera qanoq malinnaavigineqarnersoq, aalisartunut piniartunullu qanoq 

sunniuteqarsinnaanersoq kiisalu najukkami ilisimasat ilisimatusarnermi siunissamilu 

pilersaarusiornermi qanoq atorneqarnersut paasiniarlugit apeqqutit uku saqqummiuppakka. 

 

Apeqqutigineqartut ullut suliffiusut qulit (10) iluanni allakkatigut akineqareersimanissaat 

piumasarineqarpoq. Oqaatsinik nutserisimanermi paatsuungasoqassatillugu kalaallisut 

allassimasoq aallaavigineqassaaq. 


